
 



 



 



 



 



  
 

 

 

 

Јованка Д. ДЕНКОВА 

 

„ВОНЗЕМЈАНИНОТ ЛУ-РУ-СУ“ ОД КАЛИНА МАЛЕСКА 

 

Апстракт: Во оваа научна статија се осврнуваме кон еден сегмент од 

книжевноста за деца и млади, конкретно кон жанрот научна фантастика. Овој жанр 

долго време беше дефицитарен и во македонската литература за возрасни, а ситуацијата 

не беше нешто поинаква во литературата за деца. За среќа, оваа ситуација бавно, но 

контиунуирано се подобрува. Едно од најновите дела од овој жанр во македонската 

книжевност за деца и млади е поемата „Вонземјанинот Лу-ру-су“ од Калина Малеска. 

Самата појава на оваа поема претставува новина во македонската современа книжевност 



за деца и млади, од повеќе аспекти, пред сѐ, затоа што ова е еден од ретките стихотворни 

примери во македонската научно-фантастична книжевност за млади читатели.  

Клучни зборови: Научна фантастика за деца и млади, поема за деца, Калина 

Малеска.  

 

Постојат многу дефиниции со кои може поблиску да се одреди научната 

фантастика како жанр. Така, Јадранка Владова смета дека под научно-фантастична 

литература се подразбираат најчесто прозни дела (романи и раскази) во кои се 

опишуваат измислени и хиперболизирани научни откритија кои му помагаат на 

човештвото и на неговиот напредок или, пак, му се закануваат на човечкиот род со 

различни видови опасности за неговиот опстанок. Настаните кои ги опишува едно 

научно-фантастично дело можат да се случуваат во иднината, на нашата планета, но 

многу често тие опишуваат и други простори, други планети кон кои се патува со 

превозни средства кои не постојат, а кои се зародени во фантазијата на писателите 

поради напредокот на космонаутиката.   

Душица Лукиќ смета дека ,,под изразот научно-фантастична литература за деца и 

млади се подразбираат делата настанати од литературната надареност на писателот и 

неговата емотивна потреба да му се обрати на својот млад читател (со песна, драма или 

филм) за светот на Можната Реалност, согласно со 'differentia specifica' на научната 

фантастика. Тоа се дела кои децата можат да ги разберат, кои можат да ги разонодат, да 

им соопштат нешто сериозно, малку да се пошегуваат, да го исполнат детскиот свет со 

доживувања, да допринесат за изградување на детската личност, за развој на нивниот 

поглед на светот, да им пружат литературно доживување и литературно искуство - што, 

инаку и се очекува од секое уметнички вредно литературно дело.1  

Јадранка Владова зборува за привлечноста на овој жанр за децата: ,,Научната-

фантастика, токму поради својот авантуристички аспект е необично привлечен жанр за 

младите читатели. Современите деца живеат во времето на засилените комуникации, во 

времето кога медиумите се секојдневно присутни во нивниот живот, во времето кога тие 

сѐ почесто ги учат компјутерските можности за комуницирање. Затоа една ваква книга 

може да ја заскокотка фантазијата и може да ги поттикне на подлабоко размислување“.2 

Во македонската литература за деца, научната фантастика доживува процут 

особено по ослободувањето и во тој период научна фантастика пишуваат авторите: 

Лилјана Белева (Планетата Окталз и Омајот на вселената), Томе Арсовски (Зена, 

ќерка на ѕвездите, Арис или прва љубов, Кристална планета, Подводен град), Стојмир 

Симјановски (Ацела, Двојната Ева, Ќерка на ѕвездите, Лицето на самовилата, Бојата 

на времето), Пени Трпковски (Далечно патување), Мирко Зафировски (Авантурите на 

Марко и Дамјан), Лазо Наумовски (Големата авантура), Велко Неделковски (Вечниот 

Таниз), Даниел Бибовски (Архангел: ослободување на ѕверот), и други.   

 

Поемата „Вонземјанинот Лу-ру-су“ од Калина Малеска3 е објавен 2021 година, 

како издание на Или-Или. Самата појава на оваа поема претставува новина во 

                                                           
1 Dušica Lukić, U igri fantazije, Detinjstvo, Novi Sad, br.1-2, 2000.  
2 Јадранка Владова, Поговор кон романот Омајот на вселената, Култура, Скопје, 2001. 
 
3 Калина Малеска е македонска писателка. Има објавено три збирки раскази: Недоразбирања (Македонска 

книга, 1998), Именување на инсектот (Слово, 2008) и Мојот непријател Итар Пејо (Или-Или, 2016); 

романите Бруно и боите (Слово, 2006) и Призраци со срмени нишки (Слово, 2014); драмата Случка меѓу 

настани (Слово, 2010) и книгата за деца Арно ама (Или-Или, 2018). Нејзини раскази и книжевни анализи 

се објавени во повеќе домашни и меѓународни списанија. Малеска предава утописка/дистописка 

литература и предмети од областа на англофонската книжевност на Филолошкиот факултет „Блаже 



македонската современа книжевност за деца и млади, од повеќе аспекти, пред сѐ, затоа 

што ова е еден од ретките стихотворни примери во македонската научно-фантастична 

книжевност за млади читатели.  

Од композициски аспект, поемата ја сочинуваат десет песни, а секоја песна има 

различен број на катренски строфи. Низ вкупно 352 стиха, авторката Малеска, пеејќи за 

необичниот гостин дојден од вонземските простори, остварува визија за едно уште 

понеобично другарување меѓу Земјанката Дарја и нејзините другарки Маја, Мони и Леа 

и вонземјанинот Лу-ру-су. 

Поемата го опфаќа појавувањето на Лу-ру-су и завршува со негово наговестено 

заминување. Иако временската рамка не е дефинирана, поемата опфаќа низа настани и 

односи од современото општество и трае еден период од детството на Дарја, за време на 

учебната година, зашто на крајот се навестува неговото заминување „на крајот на 

учебната година“.  

Средбата меѓу Дарја и  Лу-ру-су се случува уште во првата песна, а првичниот 

облик на вонземјанинот во асоцира на појава на некаков дух: „Во тревата нешто се 

движело чудно/испуштало, дувало некој пламен син“, за веднаш потоа да се открие една 

од најчестите особини на вонземјаните – промената на формата во која се појавуваат 

пред Земјаните. Така, и гостинот од Вселената, низ целата поема ќе промени неколку 

форми (син пламен, облик на дете, камен, був, сина книга, сина креда, кујнски плочки, 

ѕид...), и лесно ќе се камуфлира, претопувајќи се со околината. Неговото претворање во 

форма на дете за првиот контакт, можеби е најсоодветно избраното решение на 

авторката, зашто имплицира олеснета првична комуникација на ниво на детето од 

планетата Земја и вонземскиот ентитет. И комуникацијата продолжува во духот кој е 

карактеристичен за детската љубопитна природа, па дури и каприциозност во 

мноштвото поставени прашања кон вонземјанинот, прашања на кои често и не го чека 

одговорот: „Сите ли вонземјани на тебе личат,/менуваат форми и дуваат пламен?/Знаат 

да зборуваат на мојот јазик,/можат да се сменат од дете во камен?“ Освен љубопитноста 

за тоа како изгледа другиот/другите, како и во останатата научно-фантастична 

литература, и овде  е евидентен стравот од вонземјаните и можната закана за човековата 

цивилизација. Во конкретниов случај, тоа е стравот дека вонземјаните би можеле да ни 

ја земат водата, откако ја изгубиле на нивната планета:  „Точно е, вие ја викате 

Карина,/на мојата планета има вечна суша./ Дали дојде овде вода да ни земеш,/ќе ни 

нападнеш ли, почнав да се плашам.“  
Научната фантастика воопшто не е 'наивна литература'. Научната фантастика 

одамна е место за преoсмислување на првиот контакт со вонземјаните. Понекогаш, таа 

комуникација следи строго утврден пат, во кој цивилизациите (често инспирирани од 

остатоците од нашето сопствено колонијално минато) ја докажуваат нивната доминација 

низ ѕвездите, но користени се некои важни дела од научната фантастика од страна на 

авторите да се преиспитаат етичките импликации на меѓувидовите и меѓучовечките 

средби.4  Долго време во литературата владееше една мрачна слика за вонземјаните. 

Влада Урошевиќ објаснува дека сликата на вонземјаните ќе биде поврзана со слика на 

суштества што се зли или бесчувствителни, во секој случај опасни, што се секогаш на 

повисоко ниво на развитокот од луѓето и не му сакаат добро на човечкиот род. Тие 
                                                           
Конески“ во Скопје. Се занимава и со книжевен превод, а некои од делата што ги превела се: Она што 

беше небо на Владо Малески, Тристрам Шенди на Лоренс Стерн, Сестрите Макиока на Џуничиро 

Танизаки, Собрани раскази од Амброуз Бирс, Волшебникот од Оз од Л. Ф. Баум. 

 
4 Mary Elaine Martin, Posthumanist Androids, Animals, and Aliens (Using Science Fiction “Others” to Re-

negotiate Human Interactions), МА Thesis, Faculty of Humanities, University of Oslo, 2021, 

http://urn.nb.no/URN:NBN:no-90345, accessed on 08.11.2021 

http://urn.nb.no/URN:NBN:no-90345


доаѓаат на Земјата само за да ги уништат другите облици на живот и да ја приспособат 

планетата за своите потреби, да ги експлоатираат нејзините богатства или, евентуално, 

да ги спречат луѓето да достигнат повисок степен на технички и научен развиток. Овој 

став долго време владеел во НФ на САД и според него се што доаѓа однадвор, т.е. од 

вселената, е непријателско и опасно. Наспроти овој став, во советската НФ најчесто се 

инсистира на сликата на добри и мирољубиви вонземјани со кои може да се воспостави 

контакт“.5  

 Жан-Бруно Ренар истакнува дека во научно-фантастичната литература постои 

една шема според која се одвива средбата со вонземјаните: 

1) Местото и времето на настанот се означени многу прецизно: оваа прецизност 

многу се разликува од впечатокот за целата појава, но ќе допринесува за неговата 

веродостојност. 

2) Едно лице, обично само, со чудните феномени е прекинато во банална и 

секојдневна активност. 

3) Феномените кулминираат со забележувањето на едно или две хуманоидни 

суштества. 

4)  Тогаш сведокот останува неподвижен од запрепастување и е раскинуван од 

стравот и љубопитноста. 

5) Суштествата се набљудуваат кратко, потоа исчезнуваат исто така брзо како што 

се и појавиле. 

6) Понекогаш, тие зад себе оставаат неколку траги за своето минување. 

         7) На крај, сведокот се двоуми да ја раскаже својата приказна, во страв да не го 

сметаат за луд“.6 

Ова дело е повеќеслојно од повеќе аспекти, така што ненаметливо се наметнува 

впечатокот дека доаѓањето на Лу-ру-су е само наративна рамка која авторката ја 

исползувала за да проговори за растењето на децата/адолесцентите во современиот свет.  

Во прв ред, да ги разгледаме семејните односи кои се засегнати во поемата. 

Иако поемата е насловена според името на вонземјанинот, од самиот текст 

видливо е дека, сепак, главен лик во неа е девојчето Дарја, ученичка која е на прагот на 

адолесценцијата. Дарја е дете на разведени родители, па во почетокот ја гледаме само во 

комуникација со таткото. Овој податок го добиваме во мигот кога татко ѝ ќе ѝ укаже на 

нејзиното несоодветно однесување кон соученичката и другарка Маја. На крајот на 

поемата ја гледаме комуникацијата на Дарја со мајка ѝ, во планирање на летниот одмор: 

Штом почне летото, ќе дојдам кај тебе,/ќе одиме пак на море, нели?/ Во кампот каде што 

бевме лани,/ќе јадеме дињи и ананаси цели.“ Исто така, во поемата се открива и друг 

момент. Имено, без оглед на фактот дека веќе не се брак, родителите на Дарја имаат 

солидна комуникација меѓу себе и знаат што се случува во животот на нивното девојче. 

Тоа се открива во моментот кога мајка ѝ, ѝ кажува дека тие двајцата одамна знаат за 

присуството на Лу-ру-су во нејзиниот живот: Еден ден мама на Дарја ѝ рекла:/„Додека 

школската година трае,/Лу-ру-су е тука.“ Дарја се зачудила:/„Од каде ти за Лу-ру-су 

знаеш?“ / „Тато ми кажа.“ – „Од кај знае тато?“/- „Лу-ру-су кај него дошол прво,/му 

кажал од каде е, што прави тука,/потоа одеднаш се претворил во дрво.“  Со тоа 

вонземјанинот Лу-ру-су пројавил соодветно културно однесување, со што на младите 

читатели имплицитно им се праќа порака за одговорно однесување со непознати.  

Друг момент кој е засегнат во поемата на Малеска се социјалните односи на Дарја 

со нејзините другарки и соученички. Имено, уште во почетокот на поемата се открива 

дека Дарја има две поблиски другарки – Мони и Леа, но на настојување на мајката, се 

                                                           
5 В.Урошевиќ, Демони и галаксии, Македонска книга, Скопје, 1988, стр. 224-225. 
6 Жан-Бруно Ренар, Дивљи човек и ванземљанин: две фигуре еволутивне имагинације, Градина, бр.11, 

стр.85-86 



открива името и на третата другарка, која останатите од разни причини ја избегнуваат:  

А каде ви е Маја,“ прашала мама,/„нели беше таа во групата ваша?“/Леа збрчка чело, 

Мони исто така,/„дали ќе доаѓа, никој не ја праша,“/ заклучила Дарја, па додала 

Мони:/„ние се договаравме на Инстаграм,/Маја нема таму отворено профил.“/„Што 

врска има тоа, не разбирам...“ Кога и Лу-ру-су ќе се заинтересира, тој ќе се заангажира 

да се промени таквата ситуација: „Која е Маја?“ тогаш прашал Лу-ру-су/Со мене учи, 

срамежлива е таа,/па никој не ја дружи,“ кажала Дарја./ Се чудел Лу-ру-су како луѓето 

знаат/нефер да бидат, па ѝ рекол на Дарја/да ја викне следна недела на гости/во дворот 

кај татко, да им раскаже/за планети, ѕвезди, вселенскиот мост и/живите суштества што 

живеат таму.“ Отпорот кон Маја и односот на Дарја и другарките кон неа, не останува 

незабележан и од таткото, па и тој ненаметливо ја прекорува Дарја заради што таа дури 

се заканува дека ќе си замине кај мајка си: „Ја прашал зошто ја излажала Леа,/дека била 

со Маја – зошто ѝ крие./ „А тоа,“ воздивнала Дарја, „другарките/не ја сакаат, ја 

игнорираат тие./ Таа најчесто не знае ништо на час/и на одморот секогаш седи сама./ Ако 

ме тераш да се дружам со неа,/јас ќе се преселам тогаш кај мама.“ Но, поуките на 

родителите и Лу-ру-су сепак вродуваат со плод, па Дарја постепено го менува односот 

кон Маја и почнува да се дружи со неа, особено откако сфаќа дека Маја е посебно 

девојче. Суштината на ситуацијата со Маја е детето да осознае дека сите луѓе не се исти 

и дека треба да се почитуваат и прифаќаат различностите, зашто се воспоставува дека 

Маја е девојче кое ја привлекува математиката, но и девојче кое не сака да ги учи 

лекциите напамет туку само кога ги разбира, па затоа молчи кога ја прашуваат 

наставниците: „Зошто на испрашување не знаеш ништо,/зошто само молчиш, ништо не 

кажуваш,“ /(...),/ Маја се мислела како да одговори,/пробала да објасни на најлесен 

начин:/„А бе, јас многу сакам математика,/дома сама решавам разни задачи./ Другите 

предмети ми се многу тешки,/лекција не можам да научам ни една/ако не ја разберам, па 

поради тоа/се нервирам кога да учам ќе седнам“. Постепено, повторно благодарение на 

настојувањето на таткото кој сфаќа дека Маја е девојче талентирано и за поправање на 

техника (модем), другарките на Дарја ја прифаќаат Маја, особено кога ќе се уверат во 

нејзините знаења од астрономијата, кон кои тие првично се недоверливи: „Мони и Леа 

внимателно слушале./Пуштиле интернет, да проверат веднаш/дали е вистина барале, 

барале,/најпосле нашле на веб-страница една“. Така завршува една приказна за една 

необична дружба и уште понеобично прифаќање на поинаквите од нас, симболично 

прикажано во растурањето на старите и изработката на новите глинени предмети кои 

заедно ги изработуваат девојчињата: „Јаделе, зборувале, пиеле сок/мали фигури од глина 

направиле,/не им се допаднале, па ги растуриле,/нови фигури на масата ставиле.“  

Поемата „Вонземјанинот Лу-Ру-Су“ од Калина Малеска, како што се истакна и 

претходно, опфаќа повеќе сегменти од животот на современото дете. Овде е темата за 

самохрани родители, зашто и родителите на Дарја се разведени, па таа наизменично 

живее и со двајцата родители, присутна е темата на современи термини од интернетот 

(модем, профил на Инстаграм, Фејсбук, Гугл и сл.), се зафаќаат моменти од животот на 

детето во училиште и притоа детето не е прикажано во идилична слика. Имено, уште на 

самиот почеток на поемата, Дарја заинтересирана за Лу-ру-су, добива минус на 

училиште за несработената домашна задача, што воопшто не ја потресува: „Затоа 

утредента добила минус./„Важно е ова и треба да се знае,“/рекла наставничката; Дарја 

во себе/се прашала до кога часот ќе трае“. Потоа, ја гледаме Дарја во ситуација кога 

работи на проект (да се претстават белите дробови на хамер хартија) заедно со 

соученичките, проект од кој таа и другарките сакаат да ја изостават Маја, а во завршната 

сцена од поемата повторно ја гледаме Дарја во школскиот двор и со сознание дека може 

да учи со разбирање без оглед на добиената послаба оценка: Потоа за тројката Дарја ја 

праша./„Не можам да научам ако не разберам,/ а тешка беше лекцијата наша“, но, и со 



пројавена самостојност: „...сакала во школо да оди без мама./Мама довикнала: „Сите се 

со друштво,/само Маја ја гледам како оди сама.“  

Во поемата освен што се прикажува и детската каприциозност и љубопитност, 

авторката Малеска извонредно умешно го прикажала и односот на децата кон храната: 

„На тато му рекла: „Не сакам супа,/Ај да купиме од убавата пита“, а во одредени случаи 

се укажува и на здрав начин на исхрана: „ Дарја, што правиш, напиша ли домашно,/ајде 

влези внатре, ти исеков круша.“; „... подвикнала Дарја, но многу била гладна,/па брзо си 

ја зела овесната каша“. 

Една од имплицитните пораки во поемата е и онаа за загадувањето преку случајот 

на Лу-ру-су, кога при една од неговите метаморфози во кујнски плочки, тој се гуши од 

плинот во кујната: „...пламен син се кревал од кујнските плочки./Мислев ти се бувот, 

објаснила Дарја/ гледајќи во плочките кон пламенот син/кој в миг станал дете што 

почнало да кашла,/„тоа е од ужасниов мирис на плин“. 

Интертекстуалноста на поемава овозможува во неа да се препознаат и други 

идејни целини, како што е онаа со темата за разведените родители на Дарја. Имено, 

ваквиот социјален семеен статус е сѐ почест во општеството. Нашата цел во оваа статија 

не е да го разгледуваме разводот како општествено-социјална појава, туку да разгледаме 

какво е неговото влијание врз децата. Фриман открива дека не е невообичаено за децата 

кои минуваат низ развод да доживеат „лутина, тага, анксиозност, напуштање, осаменост, 

надвор од контрола или дури и се преоптоварени со изгледот ако евентуално мораат да 

преземат некои од одговорностите на отсутниот родител“ (стр. 59). Некои деца ги 

манифестираат своите внатрешни борби со нарушувачко однесување, додека други 

стануваат пасивни и повлечени. 7  

Огромен број на статии се посветени на оваа тема и општиот заклучок во нив е 

дека ваквата, тематска литература има голема терапевтска моќ, и е позната како 

библиотерапија8. Според наставниците, библиотерапијата е процес во три фази. Во 

првата фаза (универзализација), децата препознаваат дека не се осамени во својата 

ситуација. Кога децата читаат или слушаат приказни за ликови со проблеми, тие сфаќаат 

дека и другите се соочиле со слични проблеми.  Кај децата делува утешително кога 

слушаат дека и другите деца минуваат низ слични предизвици. Втората фаза (катарза) е 

кога децата се идентификуваат со ликовите и нивниот начин на справување со 

проблемите. Добрата фикција на читателите често им нуди модели со кои можат и тие 

да се послужат кога ќе се сретнат со проблемите. Во третата фаза, младите читатели, 

преку читањето доаѓаат со себеспознавање и осознавање за/на светот околу нив. 9 

Книгите од типот на поемата „Вонземјанинот Лу-ру-су“ од Калина Малеска се 

такви книги кои на младиот читател може да му понудат сознание за себе, за светот, за 

своето место во него, но истовремено со темата на разделените/разведени родители на 

главната хероина Дарја, со грижливиот однос на родителите кон неа, со нивната 

очигледна взаемна солидна комуникација итн. Но, истовремено, децата се соочуваат и 

со егоистичкиот и уценувачки однос на Дарја кон татка си, во мигот кога тој ја прекорува 

                                                           
7 Barry B. Frieman, (1994). Children of divorced parents: Action steps for the counselor to involve fathers. 

Elementary School Guidance and Counseling, 28, 197-205. Преземено од 

09.11.2021 

за нејзиниот однос кон Маја: „Ако ме тераш да се дружам со неа,/јас ќе се преселам 

тогаш кај мама.“ 

Оваа книга проговорува и за еден друг, многу актуелен момет за кој сѐ почесто 

се зборува, а тоа е популарно наречениот 'bullying', или малтретирањето меѓу учениците 

во училиштето или надвор од него. „Bullying“ –от претставува континуирано 

изложување на негативни акции врз еден или повеќе ученици. Негативните акции се 

намерни обиди да се повреди некој или да се предизвика непријатност кај другите. Тоа 

најчесто се прави преку физички контакт, вербални навреди, озборување или намерно 

исклучување. 10 Силеџиството меѓу учениците секако е многу стар феномен. Фактот дека 

некои деца често и систематски се малтретирани и нападнати од други деца е опишан во 

литературни дела, а многу возрасни имаат лично искуство за тоа уште од нивните 

училишни денови.11 Училишното малтретирање е поврзано со бројни физички, 

ментални и социјални нарушувања. Исто така, постои врска помеѓу однесувањето на 

малтретирање на учениците и училишните прашања како што се академските 

достигнувања, училишното поврзување и отсуството од работа. Спречувањето на 

училишното малтретирање треба да стане приоритетно прашање за училиштата.12 Еден 

од начините да се постигне тоа е библиотерапијата. Библиотерапијата е терапевтска 

алатка за помагање на децата да се справат со стресни настани. Силеџиството и 

виктимизацијата од врсниците најчесто ги доживуваат децата и се поврзуваат со 

психосоцијална неприлагоденост. Многубројните студии покажуваат дека 

вклучувањето на родителите има важна улога во малтретирањето, сепак други помоќни 

фактори се осаменоста на индивидуата, како и полот и возраста. 13 Авторите Орпинас и 

Хорн, во својата книга посветена на оваа проблематика, истакнуваат две компоненти за 

намалување на малтретирањето и агресијата: потребата да се создаде позитивна, 

грижлива средина и потребата да се развијат вештините за социјална компетентност кај 

децата за вклучување во здрави односи.14 

Имајќи го во предвид фактот дека постојат многу видови на малтретирање, без 

интенција подлабокот да навлегуваме во оваа проблематика, врз основа на претходно 

цитираните извори, се наметнува заклучокот дека авторката Малеска во научно-

фантастичната поема „Вонземјанинот Лу-ру-су“ посветила големо внимание на оваа 

зачестена појава во училиштата, така што, иако поемата е именувана според вонземски 

ентитет, таа во епицентарот на вниманието поставува едно девојче, кое во годините на 

нејзиното растење, несвесно применува пасивно малтретирање кон соученичка, 

малтретирање кое се манифестира како нејзино исклучување од заедничките 

Journal of Human Resources, Vol. 49, No. 4 (Fall 2014), pp. 839-871, University of Wisconsin Press, 

https://www.jstor.org/stable/24735635, пристапено на 10.11.2021 
11 Dan Olweus, Bullying at School, Aggressive Behavior, Springer, Boston, MA, 

https://link.springer.com/book/10.1007/978-1-4757-9116-7, пристапено на 10.11.2021 
12 Joseph A. Dake, James H. Price, Susan K. Telljohann, The Nature and Extent of Bullying at School, Journal 

активности, дружењата, роденденските прослави. Исклучувањето на некогашната 

другарка Маја, таа го оправдува со наводната незаинтересираност/ молчаливост/ 

незнаење на часовите: „Ја прашал зошто ја излажала Леа,/дека била со Маја – зошто ѝ 

крие./ „А тоа,“ воздивнала Дарја, „другарките/не ја сакаат, ја игнорираат тие./ Таа 

најчесто не знае ништо на час/и на одморот секогаш седи сама“. Сепак, благодарение на 

навремената реакција на вонземјанинот и родителите на Дарја, ситуацијата драстично 

ќе се промени: Се чудел Лу-ру-су како луѓето знаат/нефер да бидат, па ѝ рекол на 

Дарја/да ја викне следна недела на гости/во дворот кај татко, да им раскаже/за планети, 

ѕвезди, вселенскиот мост и/живите суштества што живеат таму.“ 

 

 

ЗАКЛУЧОК 

 

Оваа научно-фантастична поема на Калина Малеска, колку што е поема/приказна 

за посетата на еден вонземски ентитет на Земјата, многу повеќе се однесува на растењето 

на детето и неговото созревање низ тој тежок период, во кој детето, со помош на 

возрасните, треба да осознае за чување и негување на семејните вредности, треба да се 

изгради како личност која ќе ги почитува и прифаќа различностите околу себе и 

општеството. Најиндикативен пример дека тоа се случило кај Дарја, благодарение на 

помошта на возрасните, најблиските, а пред сѐ, на помошта на едно вонземско суштество 

кое и самото е зачудено од однесувањето на Земјаните во еден момент: „Се чудел Лу-

ру-су како луѓето знаат/нефер да бидат, па ѝ рекол на Дарја/да ја викне следна недела на 

гости...“. Последната сцена од поемата во која ни се открива новата Дарја, сведочи дека 

секое дете, секој човек може да научи да работи на себе, на изградување на своите 

морални ставови и занемарување на предрасудите за другите. Во случајов беше 

потребно и едно вонземско суштество, дојдено од студените непрегледни вселенски 

простори да го поучи детето на меѓусебна толеранција и разбирање: „ Но Дарја далеку 

била веќе,/не слушнала што мама ѝ збори,/дошла до Маја, Маја се свртела,/„Знам дека 

денес малку доцнам, sorry.“ На тој начин, може да се каже дека Лу-ру-су е метафора со 

чија помош може да се испитаат неопходните хуманизирачки елементи за односите 

човек-човек и да се поучат младите генерации на основната порака за меѓусебната 

љубов, разбирање и почитување и тоа преку примерот и сфаќањата на едно вонземско 

суштество од далечните, студени, празни, вселенски, простори.  

